
Victorio E. Edades (23 Disyembre 1895-7 Marso 1985) Kinilalang Pambansang Alagad ng Sining sa Pintura si Victorio Edades Edades (Vik·tór·yo E·dá·des E·dá·des) noong 1976. Tinagurian siyang “Ama ng Modernong Pintura” sa Filipinas dahil sa pagpapakilala niya ng modernismo sa larangan ng sining sa bansa. Naging malaking impluwensiya kay Edades ang kaguluhang pansining sa Estados Unidos at Europa na pinangunahan nina Cezanne, Gauguin, Renoir, Matisse, Picasso, Duchamp, at ng iba pang surealista at dadaista. Makikita sa mga likhang Edades ang mga sinirang hugis ng katawan ng tao, magaspang at makapal na guhit at hagod, at matingkad subalit madidilim na kulay. Ang kaniyang unang eksibisyon noong 1928 ay sinalubong ng pagkagulat at pagkasuklam ng mga taong nasanay sa likha ni Amorsolo. Walang nabenta sa eksibit na ang The Sketch (pinamagatan ding The Artist and His Model), The Builders, Salmon Cannery Worker, My Sweetheart, The Negro Football Player, The American Meztisa, The Market, at Mother and Daughter ay itinuturing ngayong mga pambansang yaman. Taong 1934 nang gumawa siya ng isang mural para sa lobby ng Capitol Theater sa Escolta. Pinamagatang The Rising Philippines ang naturang mural na kinomisyon ni Juan Nakpil. Kinuha ni Edades si Carlos “Botong” Francisco bilang katuwang at ipinakilala naman ni Francisco si Galo B. Ocampo. Kalaunan, ang tatlo ay kinilala bilang unang triunvirato ng modernong sining sa Filipinas at mga tagapasimuno sa pagpapasigla ng pinturang mural sa bansa. Ang tatlo rin ang tumuligsa sa tinutukoy ni Edades na idealismo ng mga konserbatibo at ayaw ng pagbabago. Ang tunggaliang konserbatibo-modernista ay tumagal hanggang Ikalawang Digmaang Pandaigdig. Sina Edades, Ocampo at Diosdado Lorenzo ay nagtayo ng Atelier of Modern Art noong 1937. Nagbigay ng mga pagsasanay ang Atelier na siya ring nagluwal ng Thirteen Moderns. Lalong pinatibay ang modernismo sa larangan ng sining sa pagkakatatag ng Art Association of the Philippines (AAP) noong 1948 at Philippine Art Gallery (PAG) noong 1951. Isinilang si Edades sa Dagupan, Pangasinan kina Hilario Edades at Cecilia Edades. Ikinasal siya kay Jean Garrot, isang Amerikano na nagturo ng Ingles at drama sa Unibersidad ng Pilipinas. Nag-aral siya sa University of Washington, Seattle ng Arkitektura at Fine Arts. Nagtrabaho rin siya sa isang cannery ng salmon sa Alaska. Pagbalik sa Filipinas, nagturo siya sa Mapua Institute of Technology at UST. (RVR) (ed GSZ)



Genoveva Edroza-Matute (3 Enero 1915-21 Marso 2009) Si Genoveva Edroza-Matute (He·no·bé·ba Ed·ró·za Ma·tú·te) ay isang kilaláng kuwentista, mananaysay, at guro sa Filipino. Isinilang siya sa Maynila noong 3 Enero 1915 kina Anastacio Edroza at Maria Magdalena Dizon. Naging asawa si Epifanio Gar. Matute, ang lumikha ng sikat na programa sa radyo at serye sa telebisyon na Kuwentong Kutsero noong dekada 50. Nag-aral siyá sa Manila North High School (ngayon ay Arellano High School), Philippine Normal School (PNS), Philippine Normal College (PNC na Philippine Normal University ngayon), at University of Santo Tomas. Nagturo siyá nang 46 taon sa mga eskuwelahang Cecilio Apostol Elementary School at Arellano High School, at naging tagapangulo ng Kagawaran ng Filipino sa PNC. Ang ilan sa mga kinatha niyang maikling kuwento ay “Leave-taking” at “Land of the Bitter” na nailathala sa Manila Post Sunday Magazine at sa Manila Post Monthly. Ngunit higit siyáng kinagiliwan sa kaniyang mga kuwentong nagsusui sa sikolohiya ng batà at hinggil sa karanasan ng guro, gaya ng “Walong Taong Gulang,” “Noche Buena,” “Kuwento ni Mabuti,” at “Paglalayag sa Puso ng Isang Bata.” Nailathala ang kaniyang antolohiya ng maiikling kuwento at sanaysay sa Ako’y Isang Tinig noong 1952; ang ilan pang sumunod na koleksiyon ay nasa Piling Mga Maiikling Kuwento 1939-1992, Sa Anino ng EDSA at Iba Pang Mga Kuwento, at Tinig ng Damdamin. Nakapaglathala din siyá kasama ng kaniyang asawa sa Mga Pagpapahalagang Pilipino sa Mga Akda: Mga Kuwento, Mga Sanaysay, Mga Dula noong 1992. Nakapagsulat siya ng apat na textbooks bilang awtor at 25 na textbooks bilang co-author, maraming sanaysay, monograp sa panitikan at edukasyon, at artikulo para sa mga magasin para sa mga guro. Ilan sa mga ito ang Piling Maikling Katha ng Huling 50 Taon; Pilipino sa Bagong Panahon kasama si Paz Belvez at Corazon Kabigting; bagong edisyon ng Panitikan sa Pilipinas kasama sina Jose Villa Panganiban at Corazon Torres Panganiban; at 15 Piling Sanaysay. Kinilala ang husay ng kaniyang pagsusulat at dedikasyon sa pagtuturo ng mga timpalak ng Don Carlos Palanca Memorial Awards 1950s-1960s, Outstanding PNS-PNC Alumna Award noong 1966, Patnubay ng Sining



at Kalinangan Award ng Maynila noong 1967; Gawad Pambansang Alagad ni Balagtas ng Unyon ng mga Manunulat sa Pilipinas noong 1988; at Gawad CCP Para sa Sining noong 1992. Namatay siyá sa edad na 94 noong 21 Marso 2009habang natutulog. Inilibing siyá sa Manila North Cemetery. (KLL) edVSA



El filibusterísmo Ikalawang nobela ni Jose Rizal ang El filibusterísmo na nalathala noong 1891 sa Gent, Belgium at karugtong ng Noli me tangere. Tinagurian niya itong nobelang Filipino at inihandog sa alaala ng tatlong paring Filipinong ginarote sa Bagumbayan noong 1871—sina Mariano Gomez, Jose Burgos, at Jacinto Zamora. Noong panahon ni Rizal, gamit na pantakot at bintang dito sa Filipinas laban sa bawat maghayag ng malayang pag-iisip ang “filibustero,” sa pakahulugang kaaway ng pamahalaan. Unang gamit ang “filibustero” bilang masamâng taguri laban sa mga pirata. Sa paggamit ng kataga na ginawang “ismo” ng awtor, ipinahahayag niya sa porma ng nobela ang mga kaisipang gagabay sa isang malayang nasyon. Naganap ang kuwento 13 taon makalipas ang mga pangyayari sa Noli me tangere nang tumakas si Crisostomo Ibarra. Nagbalik siya sa Filipinas na si Simoun, ang mag-aalahas. Dalawa ang pakay niya: iligtas ang kanyang kasintahang si Maria Clara sa kumbento at padaliin ang pagkabulok ng pamahalaan sa pamamagitan ng kaniyang alahas upang mapabagsak ito. Taliwas kay Simoun, may grupo naman ng mga estudyante na naniniwala sa asimilasyon. Humihiling sila sa mga awtoridad na magkaroon ng akademya ng wikang Espanyol. Sa ganang kay Simoun, isa itong kahibangan at lalong naglulubog sa kanila sa pagkaalipin. Gayunman, maging ang ganitong matahimik na kahilingan ay tinutulan ng pamahalaan. Ayaw ng Espanya ng kahit anong kilos ng mga Filipino na may bakás ng pagnanais ng dagdag na kaalaman. Samantala, nabigo rin ang dalawang pagtatangka ni Simoun sa himagsikan. Sa una, nawala sa loob ni Simoun ang paghuhudyat sa himagsikan nang mabalitaan niyang patay na si Maria Clara. Sa ikalawa, pinigil ni Isagani ang pagsabog ng lampara dahil nais niyang iligtas ang mahal na si Paulita Gomez. Inihagis niya ang lampara sa ilog at nakaligtas ang mga pinuno ng gobyerno na target sanang puksain ni Simoun. Sa pagkabigo ng pangarap na asimilasyon at ng dali-daling insureksiyon, nawalan ng gamit ang mga hiyas ni Simoun. Ipinaubaya na lamang ng mayakda ang mga hiyas sa pagdating ng panahong uusbong na ang hangaring mas banal at dakila.(MIM) (ed VSA)



El Heraldo de la Revolucion Ang El Heraldo de la Revolucion ay ang opisyal na pahayagan ng rebolusyonaryong pamahalaan ng Republikang Malolos, ang Unang Republika ng Filipinas. Unang lumabas noong 29 Setyembre 1898, ang El Heraldo de la Revolucion ay nagkaroon ng iba’t ibang pangalan—mula Heraldo Filipino, naging Indice Oficial, at naging Gaceta de Filipinos. Ito ay ipinalimbag sa Casa Real ng Malolos. Maliban sa pagiging limbagan, ang Casa Real ay nagkaroon na ng maraming gamit mula nang ipatayô ito noong 1580. Nagsilbi na ito bilang casa tribunal, ayuntamiento, casa presidencia municipal, opisina ng ingat-yaman, at opisina ng gobernodorsilyo sa iba’t ibang panahon. (CID) ed VSA



El Nído Ang El Nído ay isang protektadong pook na matatagpuan sa dulong hilaga ng Palawan. Ang ekosistema nitó ay nangangalaga sa mga talampas na 230 milyon taóng gulang, 888 species ng isda, 447 species ng korales, 114 species ng ibon, limang uri ng pagong, at 2, 645 ektarya ng bakawan. May tatlong malalaking pook ito ng paghuhukay arkeolohiko sa Yungib Pasimbahan sa Bgy New Ibajay, nakabukás na paghuhukay sa Bgy Sibaltan, Ille Rockshelter sa Bgy New Ibajay. Lumilitaw sa paghuhukay na tahanan na ito ng mga tao 12,000-14,000 taón na ang nakalilipas. Sinasabing Talindak ang unang nakarekord na pangalan ng El Nido, at tumutukoy sa komunidad ng mga Tagbanwa sa kasalukuyang Sityo Langeb-Langeban ng Bgy Aberawan. Noong 1890, pinangalan itong Bacuit ng mga Espanyol, at naging isang baryo sa munisipalidad ng Taytay, ang kabesera ng dating probinsiya ng Calamianes. Noong 1916, ang Bacuit ay naging isang munisipalidad. Noong 17 Hunyo 1954, sa bisa ng Batas Republika 1140, ang bayan ay pinangalanang El Nido.—tawag sa mga pugad ng ibong matatagpuan sa matatandang talampas at paboritong gawing sopas ng mga Tsino. Ang El Nido ay Espanyol sa “Ang pugad.” Noong 1982, isang maliit na resort ang itinayô ng pamilyang Gordon sa islang Pangalusian. Namatay ito pagkatapos nang ilang taon. Isang dive resort naman ang itinayô sa islang Miniloc noong 1983. Noong 1984, iniatas ng pamahalaan ang santuwaryo ng pawikan sa El Nido at pinalawak ito sa isang reserbasyon noong 1991. Noong 1998, itinatag ang El NidoTaytay Managed Resource Protected Area. Nagsimulang umakit ng turista ang El Nido, lalo na nang isapelikula dito ang Amazing Race noong 2004 at ang Survivor noong 2007. (ABSM)



Gabriel “Flash” Elorde (25 Marso 1935-2 Enero 1985)



Kinikilala si Gabriel “Flash” Elorde (gab·ri·yél flash e·lór·de) bilang isa sa pinakamatatagumpay na boksingero sa Asia-Pasipiko at pinakamahusay na boksingerong Filipino ng kaniyang panahon. Nagsimulang maging boksingero ni Elorde dahil sa pagtuturo sa kaniya nito ng kaibigan niyang dati ring boksingero na si Lucio Laborte. Una niyang karangalan ang panalo niya laban kay “Kid” Gonzaga noong 1951. Noong 1953, nakuha niya ang mga kampeonatong national bantamweight sa Maynila at kampeonatong oriental bantamweight sa Tokyo sa laban niya kay Hiroshi Horiguchi. Sumunod, natalo niya si Tommy Romulo at napanalunan ang korona ng junior lightweight ng Filipinas. Naungusan din niya sa puntos sa loob ng sampung duwelo sa labang walang titulo ang featherweight king na si Sandy Saddler. Bagama’t walang nadagdag na titulo kay Elorde sa loob ng mahabàng panahong kasunod, itinuring pa rin siyang malakas na kalaban sa mga pambansa at panrehiyong kampeonato sa kategoryang lightweight. Noong Marso 1960, muli siyang nagwagi at nakuha niya ang kampeonatong world junior lightweight mula kay Harold Gomes matapos ang labanang tumagal nang pitong round na ginanap sa Maynila. Sa loob ng walong taóng paghahari sa nabanggit na titulo, sampung laban pa ang kaniyang napagwagian kasama na rito ang dalawang ulit na pagkapanalo at pagkaagaw kay Carloz Ortiz ng lightweight belt. Nagretiro si Elorde noong 1974 na may rekord na 87 panalo (33 Kos), 27 talo, 2 tabla at pagkilalang “pinakamahusay na boksingerong kampeon sa world junior lightweight sa kasaysayan ng WBC.” Tubòng-Bogo, Cebu si Elorde. Ipinanganak siya noong 25 Marso 1935 sa isang mahirap na pamilya. Ikatlong baitang lamang sa elementarya ang naabot niyang edukasyon. Naging tagapulot siya ng mga bola sa bolingan at nagtrabaho sa konstruksiyon sa murang edad pa lamang. Namatay si Elorde noong 2 Enero 1985 sa sakit sa bagà. (RGA) (ed GSZ)



embutído Ang embutído ay giniling o tinadtad na karne at hinaluan ng iba’t ibang rekado tulad ng sibuyas, nilagang itlog, pasas, karot, at iba pa, at karaniwang inihuhulma na hugis longganisa at binabalot sa papel na aluminyo. Tinatawag din itong ground meat roll o ground meat loaf sa labas ng Filipinas. Malapit ito sa pagkaing relyeno (relleno), at kapag maliit, maaari itong tawaging “embudito.” Ang orihinal na embutido sa Espanya ay tumutukoy sa soriso at mas nalalapit sa ating longganisa. Patok ang embutido sa mga handaang Pinoy, o kayâ sa mga bangkete para sa natatanging okasyong tulad ng Noche Buena at Bagong Taon. Puwede itong gawin sa bahay o bilhin sa groseri. Masarap ito ihain mainit man o malamig, at laging tinatambalan ng ketsap. Bukod sa karne ng baboy, ginagamit din ang karne ng baka, karne ng manok, at tuna. Kadalasan ay hinihiwa na ang hugis-longganisang karne bago ihain, para sa madalîng pagkuha ng mga kumakain. Dahil maaari itong itago nang matagal-tagal sa refrigerator pagkatapos gawin, mainam ang embutido para sa mabilisang paghahanda kapag may mga di-inaasahang bisita. (PKJ)



Jose Encarnacion Jr. (17 Nobyembre 1928-5 Hulyo 1998) Pambansang Alagad ng Agham, si Jose Encarnacion Jr. (Ho·sé Eng·kar·nas·yón) ay isang batikang teorista sa larangan ng ekonomiya at kinikilála hindi lamang sa Asia kundi sa buong daigdig. Pinangunahan niya ang modernong pag-aaral ng ekonomiya sa pamamagitan ng kaniyang mga sulatin at bilang pinunò ng School of Economics ng Unibersidad ng Pilipinas. Sa mahigit dalawampung taon ng kaniyang paninilbihan sa naturang institusyon, naging balon ito ng mahahalagang kaalaman at teorya hinggil sa ekonomiya. Iginawad sa kaniya ang Pambansang Alagad ng Agham (National Scientist) noong 1987. Pinagtuunan ng pansin ni Encarnacion ang kahalagahan ng masusing pagaaral sa ekonomiya na nakabatay sa matibay na datos at malinaw na teorya. Ang dedikasyon niya sa siyentipikong imbestigasyon ay nagbunsod sa kaniya na magsulat ng mahigit 70 pananaliksik. Nalathala ang kaniyang mga akda sa mga internasyonal na publikasyon, kabilang ang “A Note on Lexicographical Preferences” (1964), “On Decisions Under Uncertainty” (1965), “On Independence Postulates Concerning Choice” (1966). Noong 1992, nalathala pa ang kaniyang sanaysay na “Group Choice with Lexicographic Utility” sa European Journal of Political Economy. Isa siyá sa mga mga namunò at nakibahagi sa pagsusulat ng bantog na White Paper na nalathala noong 1984. Matalim na sinuri ng pag-aaral na ito ang mga kahinaan at pang-aabuso ng diktadurang Marcos sa larangan ng ekonomiya. Isinilang si Encarnacion noong 17 Nobyembre 1928 sa Maynila, at panganay na anak nina Jose Encarnacion Sr. at Teofila Concepcion. Ang kaniyang ama ay isang doktor sa medisina at dalubguro sa UP hábang dentista naman ang kaniyang ina. Natapos ni Encarnacion ang kaniyang batsilyer at master sa pilosopiya sa UP. Subalit noong huling bahagi ng dekada 50, nagpasiya siyáng mag-aral ng ekonomiya at kumuha ng doktorado sa Princeton University. Ipinagpatuloy niya ang pagtuturo sa UP pagbalik niya sa Filipinas. Naging dekano siyá ng School of Economics mula 1966 hanggang 1994. Nagsilbi rin siyáng tagapangulo o tagapayo ng iba’t ibang institusyong pang-ekonomiya sa Filipinas at ibang bansa. Ilang taón matapos magretiro sa UP, yumao siyá noong 5 Hulyo 1998. (SMP) (ed VSA)



Rosario at Silvino Encarnacion (15 Enero 1910-1986) (17 Pebrero 1913-Nobyembre 1990) Mag-asawang tagapagtatag ng isa sa matagumpay na kooperatiba Sa Filipinas at ulirang mga lider ng komunidad, sina Rosario at Silvino Encarnacion (Ro·sár·yo Sil·ví·no En·kar·nas·yón) ay tumanggap ng Gawad Ramon Magsaysay noong 1964 dahil sa kanilang pagbúhay sa Barrio Bantug Credit Cooperative Union. Ipinanganak si Rosario noong 15 Enero 1910 sa Aliaga, Nueva Ecija at maagang naulila sa magulang. Nag-aral siyá ng high school sa Cabanatuan, nagturo muna doon, at nalipat sa paaralang elementarya ng Bantug. Doon niya nakilála si Silvino at ikinasal silá noong 1 Enero 1946. Nagpatuloy si Rosario sa pagtuturo at sa pag-aaral na natapos niya noong 1968. Ipinanganak si Silvino noong 17 Pebrero 1913 sa Muñoz, Nueva Ecija. Guro sa elementarya ang kaniyang ama ngunit nagpasiyang magsaka sa isang lupaing publiko sa Bantug, isang baryo sa paanan ng Sierra Madre. Namatay ang kaniyang ama noong Grade IV siyá ngunit kumuha siyá ng kursong korespondensiya at naging sastre. Isang mahirap na komunidad ang Bantug. Karamihan sa taganayon ay kasamá sa malalaking lupain. Ganap na nakaasa sa ulan ang kanilang pananim at halos 50% porsiyento ng kanilang ani ay napupunta sa pagbabayad ng utang at sa panginoong-maylupa. Naging aktibo ang mag-asawang Encarnacion sa gawaing pampubliko sa baryo. Naging lider si Silvino ng mga politiko kapag halalan, nahalal na pinuno ng barangay noong 1950, 1951, at 1958. Matulungin din silá sa mga dayuhan at kung maaari’y kinukupkop sa kanilang tahanan. Isa sa kinupkop niláng dayuhan si Angel Mandac, na nagtatrabaho palá sa Philippine Rural Reconstruction Movement (PRRM). Kinumbinse silá ni Mandac na magtatag ng kooperatiba at naganap ito noong 1 Abril 1960. Nagtagumpay ang mag-asawa sa pamamahala ng kooperatiba sa Bantug. Marami itong natulungan sa mga taganayon, bukod na nagdulot ng pagbabago sa nayon. Ang sakripisyo at dedikasyon ng mag-asawa ay kinilála at sanhi ng pagtanggap nilá ng Gawad Ramon Magsaysay noong 1968. Nagretiro sa pagtuturo si Rosario noong 1971 at namatay noong 1986. Nagpatuloy naman sa pamumunò ng kooperatiba si Silvino hanggang mamatay noong Nobyembre 1990. (GVS)



enerhíya Kinakailangan ang enerhíya para sa maayos na pagpapatakbo ng pangaraw-araw na búhay, mula sa koryenteng nagpapailaw sa mga kabahayan, industriya, at komersiyo, hanggang sa mga uri ng transportasyong tulad ng eroplano, barko, tren, at kotse. Kung walang enerhiya, walang modernong sibilisasyon. Tinutugunan ang tradisyonal na pangangailangang enerhiya ng mga fossil fuel, na namumuo sa ilalim ng lupa mula sa labí ng mga sinaunang halaman at hayop. Ito ay ang krudo (petroleum), natural gas, at uling (coal). Sa kasalukuyan, ang tatlong ito ang namamayaning pinagmumulan ng enerhiya ng Filipinas. Matatagpuan ang ating krudo at gas sa 16 sedimentary basin, at karamihan ay nása Palawan. Ang iba pa ay nasa Lambak ng Cagayan, Agusan-Davao Basin, at Dagat ng Sulu. Nagsimula ������������������������������� ang pagtuklas ng krudo at gas sa Filipinas noong 1896, sa isla ng Cebu. Noong 1980, naganap ang unang pagtuklas ng natural gas sa bansa sa Isabela sa hilagang Luzon. Noong 1990, natuklasan malapit sa Palawan ang Malampaya Gas Field, ang pinakamalaking reserba sa kapuluan; sa ngayon, tinutustusan nitó ang mahigit-kumulang 40 porsiyento ng pangangailangang koryente ng buong Luzon. Halos kalahati naman ng ating coal ay nanggagaling sa Visayas, lalo sa kanlurang bahagi nitó. Dahil sa papaubos na reserba ng fossil fuel sa bansa at sa buong mundo, nagkakaroon ng malaking kamalayan ang pamahalaan sa paggamit ng tinatawag na renewable, o hindi-nauubos, na uri ng enerhiya. Ang mga ito ay: (1) Heotermal – enerhiyang mula sa init sa loob ng daigdig. Kasunod ng Estados Unidos, ang Filipinas ang ikalawang pinakamataas na prodyuser ng ganitong enerhiya. (2) Haydro – enerhiyang mula sa lakas ng tubig, tulad sa mga ilog. Gumagamit ito ng mga dike (dam), at ilang halimbawa ay ang La Mesa sa Lungsod Quezon, Ambuklao sa Benguet, Angat sa Bulacan, at Maria Cristina/Agus sa Iligan. (3) Ocean – enerhiyang mula sa lakas ng mga alon ng dagat. Sa kasalukuyan, pinag-aaralan pa lámang bilang mga potensiyal na planta ang Kipot San Bernardino, Kipot Basilan, isla ng Babuyan, isla ng Siargao, Catanduanes, Aurora, Ilocos Norte, mga isla ng Polilio, at iba pang lugar na may malalakas ang alon. (4) Solar – enerhiyang mula sa sikat ng araw. Hindi pa laganap ang paggamit nitó sa Filipinas. Batay sa isang imbentaryo noong 2001, mahigit 5,000 sistemang solar na ang nailagay sa bansa. (5) Wind – enerhiyang mula sa lakas ng hangin. May malaking potensiyal dito ang Filipinas bilang nasa gilid ng tinatawag na Asia-Pacific monsoon belt. Ang Rehiyong Ilocos ang nagtataglay ng pinakamalaking potensiyal sa ganitong enerhiya, at ang iba pa ay ang Mountain Province, Batanes, Catandanues, Lungsod Tagaytay



Plantang heotermal sa Valencia, Negros Oriental



sa Cavite, isla ng Cuyo sa Palawan, Masbate, isla ng Lubang sa Quezon, Guimaras, at ilang bahagi ng Batangas at Negros Occidental. (6) Biomass – enerhiyang mula sa halaman at dumi ng hayop. Sa kasalukuyan, ilang uri ng biomass na ginagamit sa Filipinas ay bagasse (labî ng halaman, tulad ng tubó, pagkatapos mahigop ang mahahalagang bahagi), balát ng palay at niyog, at dumi ng mga hayop pambukid (baboy, báka, manok). Bukod sa mga ito, maaari ding gumamit ng tinatawag na alternative fuel bilang pamalit sa petroleum. Ilan dito ang biofuel (langis na gáling sa biomass), methanol, ethanol, natural gas, hydrogen, at liquefied petroleum gas (LPG, at karaniwang ginagamit ng mga taxi sa Kamaynilaan). Ang Kagawaran ng Enerhiya ang nangangasiwa sa mga balak, programa, proyekto, at gawain ng pamahalaan na may kinalaman sa pagtuklas ng mga pagmumulan ng enerhiya, at ang pagpapaunlad, paggamit, pagbabahagi, at pangangalaga nitó. (PKJ)



engkantáda Ang engkantáda ay salitang Espanyol at katibayan na nagmula sa Europa ang naturang paghaka ng pantastikong nilikha. Sa katunayan, kahit ang tradisyonal na paglalarawan sa engkantada ay malinaw na hiniram sa imahinasyong Kanluranin. Ang tinatawag na “Reyna Engkantada” ay isang maputîng babae na nagtataglay ng kagandahang Kanluranin, may suot na damit ng diyosang Griyego, may hawak na mahiwagang baton, at malimit na may pakpak na katulad ng pakpak ng tutubi. May angkin itong engkánto, na sa Espanyol ay nangangahulugan din ng mahiwagang kapangyarihan upang bumighani at magpasunod sa sinuman o magdulot ng hindi karaniwang pagpapapalà o sumpa. Ngunit malaki din ang posibilidad na napasanib ang paghakang engkantada sa katutubong konsepto ng diwatà sa Filipinas. Magkatulad halos ang gawain ng engkantad at ng diwata; magkatulad din halos ang paglalarawan, bagaman malimit ilarawan ang diwata na may tradisyonal na kasuotang Filipino. Higit ding malinaw ang tungkulin ng diwata na maging bantay at tagapangalaga ng kabundukan, tubigan, bukirin, at mga sagradong pook. Ngunit ang engkantada at diwata ay kapuwa nagkakaloob ng gantimpala sa kabutihan at ng parusa sa kasamaan. Bilang pang-uri, ang engkantádo ay maaaring isang lalaki, isang pook, o isang bagay na mahiwaga. Kinatatakutan halimbawa dahil engkantado ang isang lumang bahay na pinamamahayan ng multo. May engkantadong panyo ang bayaning si Prinsipe Tiñoso na nakapagdudulot ng naisin niya. (CID) ed VSA



ensaymáda Isang paboritong tinapay na gawa sa arina, tubig, asukal, itlog, mother dough, at espesyal na mantika ng baboy ang ensaymáda. Ang hulíng sangkap na nabanggit ang sinasabing nagbibigay ng pambihirang kalidad ng minasang arina kapag naluto na. Mula pa sa pagluluto ng mga Espanyol tatlong siglo na ang nakararaan, ang ensaymada (o ensemada) sa panahon ngayon ay may iba’t ibang bersiyon alinsunod sa mga sangkap, sa hugis, at sa pang-ibabaw na dekorasyon. Sa mga sangkap, bukod sa orihinal na mga sangkap na nabanggit sa itaas, ngayon ay ginagamitan ito ng iba’t ibang sangkap na ipinapalaman, katulad ng tsokolate at butter cream. Sa hugis, ang pangkaraniwan ay bilog—maliit at malaki (mayroon hanggang 12 pulgadang diyametro); mayroon na ring parisukat at parihaba. Sa pang-ibabaw na dekorasyon, bukod sa orihinal na mantekilya at asukal, espesyal na ang binudburan ng keso o tsokolate. Ang ensaymadang Malolos ay may mga hiniwang itlog na pulá. Sa lahat ng bansang sinakop ng Espanya katulad ng Filipinas at mga teritoryo sa Latin Amerika, popular na kinakain ang ensaymada sa meryenda o sa almusal man kasáma ang mainit na kape o tsokolate. (PGD)



entresuwélo Ang entresuwélo ay isang munti at singit na palapag sa isang bahay o gusali na nása pagitan ng regular na dalawang palapag. Mula ito sa Espanyol na entresuelo at literal na nangangahulugang “sa pagitan ng mga sahig o palapag.” Tinatawag din itong entresol o mezzanine. Karaniwang inilalagay ito sa pagitan ng silong at ng sahig ng bahay. Nauso ito sa mga lungsod upang higit na pakinabangan ang espasyo ng mga lumang gusali na may tradisyonal na mataas na súkat ng pagitan ng sahig at bubong ng bawat palapag. Sa Maynila, naging katawagan ang entresuwelo para sa gayong paggamit ng espasyo upang matirahan ng maralitang pamilya o ng mga umuupang estudyante mulang probinsiya. May iba’t ibang gamit ang entresuwelo. Sa modernong upisina, isang paraan ito upang maging imbakan ng mga ibinebentang kalakal na madalîng maipakita sa mamimili. Ginagamit din itong munting pulungan, lihim na taguan, o silid para sa mnedyer. (MJCT) ed VSA



Epifanio de los Santos Avenue (EDSA) Ang Epifanio de los Santos Avenue (E·pi·fá·nyo de los Sán·tos á·ven·yú) o mas kilala sa pinaikling pangalang EDSA ay isang mahaba at malapad na lansangan na nag-uugnay sa hilaga at katimugang bahagi ng Kalakhang Maynila. Sa kasalukuyan, tinatayang 23.8 kilometro ang haba nito, mula sa Monumento sa Lungsod Caloocan hanggang sa Mall of Asia sa Lungsod Pasay, at sampung lane o daan naman ang lapad. Sa kahabaan nito, pinaguugnay ng EDSA ang limang lungsod: Pasay, Makati, Mandaluyong, Quezon, at Caloocan. Tinatayang 2.34 na milyong pasahero ang dumadaan sa pangunahing lansangang ito araw-araw. Ang nasabing daan ay ipinangalan kay Epifanio de los Santos, isang kilalang manananggol, historyador, peryodista, at manunulat at naging Direktor ng Kawanihan ng Aklatan at Museo noong panahon ng Amerikano. Bago bansagang EDSA, may dalawa pa itong naunang pangalan. Nang matapos ito noong Panahon ng Komonwelt, pinangalanan itong “19 de Junio” bilang paggunita sa kaarawan ni Dr. Jose Rizal. Pagkaraan, tinawag naman itong “Highway 54.” Ngunit sa bisa ng Batas Republika 2140, sinimulan itong tawaging “Epifanio de los Santos Avenue” noong 1959. Kinikilala ng maraming Filipino ang EDSA hindi lamang bilang pangunahing lansangang naghahatid sa kanila sa mahahalagang destinasyon sa Kamaynilaan, kundi bilang saksi rin ng kanilang kamulatang pampolitika. Dito naganap ang makasaysayang EDSA Revolution noong Pebrero 1986, ang pagtitipon ng libo-libong Filipino para iprotesta ang pinaniniwalaan nilang malawakang pandaraya ng dating Pangulong Ferdinand Marcos sa halalan sa pagkapangulo noong 7 Pebrero 1986. Humantong ito sa pagpapabagsak sa pamahalaan ni Marcos at ang pagpapatalsik sa tinaguriang diktador patungong Hawaii. Sinundan pa ito ng isa pang malawakang kilos-protesta laban naman kay dating Pangulong Joseph Ejercito Estrada noong Enero 2001. Ang binansagang EDSA Dos ay paninindigan ng ilang sektor ng lipunan laban sa pinaniniwalaang korupsiyon ni Estrada. (MBL) (ed GSZ)



epikóng-báyan Si E. Arsenio Manuel ang nagpangalang epikóng-báyan o folk epic sa sinauna’t mahahabàng patulang salaysay sa Filipinas. Sa isang lektura noong 20 Hunyo 1962, sinuri ni E.A. Manuel ang mga epikong-bayan na naitalâ na noon ng mga etnolingguwista at antropologo. Inuri niya ang mga epikong-bayan alinsunod sa mga may-aring pangkating etniko. Una, ang epikong-bayan ng mga Kristiyano at pangunahing halimbawa ang Biag ni Lam-ang ng mga Ilokano at siyá ring kauna-unahang epikong-bayang naitalâ sa Filipinas. Ikalawa, ang epikong-bayan ng mga pangkating pagano at siyáng lumilitaw na pinakamarami. Kabílang sa sinuri ni E.A. Manuel ang Hudhúd ng mga Ifugaw, Ullálim ng mga Kalinga, Hiniláwod ng mga Sulod, Tuwáang ng mga Bagobo, Gúman ng mga Subanun, Agyú ng mga Bukidnon. Ikatlo, ang epikong-bayan ng mga Muslim at kabílang dito ang Darángan ni Bantugan ng mga Maranaw. Inilatag ni E.A. Manuel ang sumusunod na mga pangunahing katangian ng isang epikong-bayan: “(1) salaysay na may sustenidong habà, (2) batay sa tradisyong pabigkas, (3) umiikot sa mga sobrenatural na pangyayari o mga gawaing pambayani, (4) nása anyong patula, (5) na inihihimig o inaawit, (6) may layuning seryo sa pagtitipon o pagpapatibay ng mga kapaniwalaan, mga kaugalian, mga mithi, o mga hálagáhan sa búhay ng sambayanan.” Sa pamamagitan ng mga naturang pamantayan ay natalakay ni E.A. Manuel ang ilang maselang isyu hinggil sa mga napapabalitang epikong-bayan noon. Tinukoy niya halimbawa ang problema sa itinuturing na epiko ng mga Bikolano, ang Ibalon o Handiong na hanggang ngayon ay walang bersiyon sa Bikol; ang kontrobersiyal na Maragtas sa Panay; at ang mga malîng pagtuturing sa ilang ritwal at mito bilang epikong-bayan. Sa paglalahad ni E.A. Manuel, lumilitaw na may pinakamayamang bilang ng epikong-bayan ang mga pangkating etniko na nakaligtas sa panlulupig ng mga Espanyol. Bago matapos ang ika-20 dantaon, marami pang epikongbayan ang nairekord ng mga mananaliksik. Pumasok sa pananaliksik ang káta-káta at kíssa sa Tawi-Tawi at Sulu na nagkukuwento sa maalamat na paghahanap ng asawa, pakikipagtunggali laban sa kalikásan at pagtatanggol laban sa mananakop. Kabilang dito ang epikong-bayang Párang Sabíl ng mga Tausug at Silúngan Baltápa ng Sama. Ayon sa ulat nitóng 2000 ng isang etnologong Pranses, si Dr. Nicole Revel, nakatipon ang kaniyang labinsiyam na iskolar ng 66 epikong-bayan. Si Revel mismo ay sumuot sa kabundukan ng Palawan at nakapagrekord ng mga epikongbayang Palawanon. Isa sa mga ito, ang Kudaman, ang isinalin sa Filipino at inilathala nitóng 1993. (VSA)



guhit nina Erika Sevilla at Jean Estella



eréhe Ang eréhe (mula sa Espanyol na hereje) ay táo na may paniniwalang salungat sa laganap na doktrina, gaya ng isang Kristiyano ngunit salungat sa itinuturo ng Simbahang Katolika. Mula ito sa wikang Griyego na hairesis na nangangahulugang “pilì” at Latin na haeresis na nangangahulugang “kinabibilangang sektang pampilosopiya.” Naging mahalagang kasulatan noong ikalawang siglo ang Contra Haereses ni St. Irenaeus na pinasinungalingan ang mga aral ng ibang grupo na taliwas sa Kristiyanismo. Ang Ingkisisyon ang institusyong nagsisiyasat at nagpaparusa sa mga erehe. Nagsimula ito sa Pransiya noong ika-12 siglo at lumaganap sa iba pang bansa sa Europa, lalo na sa Espanya. Pinarurusahan ng anatema, ekskomulgasyon, o tortyur ang isang erehe. Tungkol sa erehe at filibustero—dalawang mabigat na kasalanan sa panahon ng pananakop ng Espanyol—ang ikaapat na kabanata ng Noli Me Tangere (1887) ni Jose Rizal. Sa kabanatang ito, pinaratangang erehe at filibustero ang ama ni Crisostomo Ibarra na si Don Rafael Ibarra kayâ siyá ikinulong. Ang paratang ay nakabatay lámang sa pagtanggi niyang mangumpisal. Gayunman, alinsunod sa pagkukuwento ng kaibigang si Tenyente Guevarra, ang tunay na dahilan ng pag-usig kay Don Rafael ay ang lihim na gálit sa kaniya ni Padre Damaso at ang paglaban para sa kapakanan ng mga Indio. Ginamit lámang sa gayon ang paratang na erehiya (o heresy sa Ingles) upang parusahan si Don Rafael at mamatay sa lumbay sa bilangguan. Hinatulan din ng erehiya si Jose Rizal matapos ang kaniyang Noli at Fili kayâ siyá dinakip at binaril sa Bagumbayan. Muli itong lumitaw nang pinag-uusapan ang panukalang-batas na ipaturo ang búhay at sinulat ni Rizal. Matagal ang naging pagtatalo at naging aktibo ang ilang alagad ng Simbahang Katolika upang salungatin ito. Sa dulo at manaig ang Republic Act 1425 o Batas Rizal, nagkaroon ng probisyon para hindi ito maging obligatoryo sa mga paaralang pribado. (KLL)



Pilosopo Tasio ng Noli me tangere Guhit ni Leonilo O. Doloricon



ermitányo Ang ermitányo o ermitánya kung babae, ay isang tao na naninirahan sa isang pook na malayò sa anumang pamayanan upang mamuhay nang magisa. Kadalasang isa siyáng asetíko o isang táong nagtatwa ng maraming materyal na bagay sa mundo upang marating ang mas espiritwal at pilosopikal na estado ng isip at katawan. Ginugugol niya ang kaniyang panahon sa malalim na pag-iisip at tahimik na pamumuhay. May mga pangkating relihiyoso na gumaganyak sa gawaing ito at naglalaan ng tahanan o pook para sa pagninilay ng mga kasapi nang ganap nakahiwalay sa sangkatauhan. Ngunit ang ermita o monasteryo na tawag sa ganitong pook para sa pagninilay ay ibang-iba sa naunang tahanang yungib o dampa sa kabundukan na tahanan noon ng mga ermitanyo. Sa panitikan, huwaran ng buhay ermitanyo ang banal na wakas nina Barlaam at Josaphat. Iniwan ni Josaphat ang marangyang buhay bilang hari upang sumáma sa kaniyang guro na si Barlaam sa kabundukan sa gitna ng disyerto. Maraming santo/santa ang may ganitong panata. Malimit ding ilarawan sa panitikan ng kababalaghan ang ermitanyo na matandang may mahabà’t maputîng buhok at balbas, nakatungkod, payat, ngunit may mahiwagang kapangyarihan. Nanggagamot siyá ng sakit na hindi magamot, nanghuhula ng kapalaran, o nagbibigay ng pagsubok sa mga bayani. Isang bantog na ermitanyo ang matanda sa koridong Ibong Adarna na sumubok sa kabutihan ni Prinsipe Juan, at dahil nakapasá ang bayani ay binigyan ng payo kung paano mahuhúli ang mahiwagang ibon. (CID) ed VSA



Escudero Hydroelectric Power Plant Ang Arsenio Escudero Hydroelectric Power Plant ang unang gumaganang plantang haydroelektrika sa Filipinas. Matatagpuan ito sa Villa Escudero Plantations, hacienda at taniman ng niyog na may lawak na 800 ektarya na nagsisilbi sa kasalukuyan bilang resort at atraksiyon panturista. Matatagpuan ang Villa Escudero sa Lungsod San Pablo, Laguna at sa bayan ng Tiaong, Quezon. Itinatag ang Villa Escudero noong 1872 nina Placido Escudero at Claudia Marasigan. Noong 1921, ipinatayô ng kanilang anak, si Arsenio Escudero, ang Dikeng Labasin at kasáma nitóng power plant upang lumikha ng koryente para sa plantasyon. Gumawa ang dikeng ito ng munting lawas ng tubig, ang Lawang Labasin. Pagkatapos buksan sa publiko ang asyenda bilang isang resort, maaari nang lakbayin ng mga turista ang lawa sakay ng balsang gawa sa kawayan. Maaari ring tumira sa mga bahay-bakasyunan na gawa sa katutubong materyales at nakatirik sa pampang ng lawa. Isa sa mga kilaláng atraksiyon ng Villa Escudero ang tinatawag na Talong Labasin (Labasin Waterfalls), na hindi likás na talon kundi spillway, o buhusan ng tubig ng Dikeng Labasin. Bukod sa pinahihintulutan ang paliligo dito, matatagpuan ang isang kainang walang bubungan malapit sa paa ng spillway. Kumakain ang mga turistang nakayapak hábang abotbinti sa umaagos at malamig na tubig at nahahamugan ng bumubuhos na busáy—maaaring wala nang ibang mas preskong al fresco na kainan sa bansa! (PKJ)



Pedro B. Escuro (2 Agosto 1923—)



Pambansang Alagad ng Agham, si Pedro Escuro (Péd·ro Es·kú·ro) ang itinuturing na pinakamahusay na Filipinong siyentista sa larangan ng paghahalaman. Isa siyáng geneticist, plant breeder, mananaliksik, at administrador. Lumikha siyá ng mga bagong uri ng palay na káyang labanan ang mga karaniwang peste at sakít sa halaman. Ang kaniyang mga pananaliksik ay naging susi sa pagpapaunlad at pagtaas ng produksiyon ng bigas sa Filipinas. Naging batayang panuntunan ng maraming bansa sa Asia ang mga natuklasan ni Escuro hinggil sa bagong paraan ng pagpapalahi ng halaman. Iginawad sa kaniya ang Pambansang Alagad ng Agham (National Scientist) noong 1994. Sinimulan niya ang tinatawag na Modified Pedigree Method na nagpabilis sa pagpili ng pinakamainam na uri ng butil. Ginamit niyang pamantayan ang kakayahan ng halaman na lumaban sa sakít at peste at kalidad ng anyo ng butil. Pinamunuan ni Escuro ang paglilinang ng bagong uri ng palay na kung tawagi’y C-varieties. Ang mga binhing ito ay pinayabong sa laboratoryong sakahan ng Unibersidad ng Pilipinas sa Los Baños. Ang uri ng palay na tinawag na C4-63 ay sinimulang gamitin sa komersiyal na produksiyon noong 1968. Mula 1960 hanggang 1986, naglathala siyá ng 18 pangunahing akda ukol sa pagtatanim, pagpapaunlad ng mga bagong uri ng butil, pagpapalahi ng halaman, at iba pa. Iginawad sa kaniya ang iba’t ibang parangal at pagkilála, kabilang na ang Presidential Plaque of Merit, Rizal Pro Patria Award, Diploma in Recognition for Scientific Achievements ng World Cultural Council, at marami pang iba. Isinilang si Escuro noong 2 Agosto 1923 sa Nabua, Camarines Sur. Ikalawa siyá sa pitóng anak nina Lucio at Aurea Escuro. Namulat siyá sa gawaing pagsasaka sapagkat ito ang kabuhayan ng kaniyang pamilya. Natapos niya ang Batsilyer sa Agronomiya (magna cum laude) sa UP Los Baños noong 1952. Nagtungo siyá sa Estados Unidos upang ipagpatuloy ang mas mataas na pag-aaral. Natapos niya ang master sa Siyensiya (Plant Breeding) sa Cornell University noong 1954. Matapos ang limang taón, nakamit niya ang doktorado sa Genetics at Plant Breeding sa University of Minnesota. (SMP) (ed VSA)



eskabétse Mula sa Espanyol na escabeche, ang eskabétse ay isang luting Filipino na pritong isdang may sarsang tamis-asim-anghang. Malimit itong mapagkamalan sa may katulad na pangalang luting Mehikano, ngunit higit na Tsino ang lasa nitó. Kapuwa atsarang isda ang lutuing Filipino at Mehikano dahil ginagamit ng sukà at katas ng limon o dayap ang isda. Ngunit hilaw na isdang ibinabad sa katas ng limon ang Mehikanong escabeche. Sa Filipinas, ginagawa ding eskabétse ang ibang karneng gaya ng baboy o manok. Bilang dagdag na lasa at palamuti, ang prito ay pinaliligiran ng ensaladang hiniwang carrot, pipino, at labanos. (VSA)



Espanyól Retrato ng huling pangkat ng mga sundalong Espanyol na sumuko sa Baler, Aurora.



Tumutukoy sa wika, mamamayan, at kultura ng bansang Espanya ang Espanyól (Español sa orihinal). Sa Filipinas, ito rin ang ibig tukuyin ng “Kastilà,” isang katawagang nakamihasnan noon at bunga ng pangyayari na Castilla ang pangunahing rehiyon sa pagbubuklod ng Espanya at ang wikang Castellano ang batayan ng wikang Espanyol. Katulad ito ng pangyayaring may tumutukoy na “Tagalog” sa “Filipino” ngunit dapat iwasan dahil maraming ibang wika at rehiyon sa Filipinas na hindi maaaring katawanin ng Tagalog.



Balmori, Claro M. Recto, Manuel Bernabe, Leon Ma. Guerrero, at marami pang sumikat nitóng bungad ng ika-20 siglo.



Marami ring mga salitâ at tunog mulang Espanyol na naging bahagi na ng mga wika ng Filipinas. Mapapansin din na ang mga hiram na salitâ mulang Espanyol ay nása mga bahagi ng kulturang Filipino na higit na Hispanisado, gaya sa relihiyon (sakramento, kampana, altar, kumpisal, kandila, pari, atbp), kusina (kubyertos, plato, adobo, embutido, prito, gisado, atbp), at kasangkapan (muwebles, silya, mesa, kuwadro, asarol, piko, pala, Hanggang noong unang panahon ng mga Amerikano, isa sa mga araro, atbp). May mga salita na higit pang ginagamit kaysa katumbas na pangunahing wika sa edukasyon at pamahalaan ang wikang Espanyol. katutubo, gaya ng “pero” sa halip na “ngunit,” “subalit,” at “datapwat.” Sa 1935 Kumbensiyong Konstitusyonal, ito at ang wikang Ingles ang May mga anyo namang halos napakalayò na sa orihinal na Espanyol, gaya opisyal na wika ng talakayan. Noong panahon ng mga Espanyol, ginamit ng “komang” (manco) at “silahis” (celaje+s). Na nagpapatunay lamang sa sa Kilusang Propaganda ang wikang Espanyol upang ipahayag ang mga mayamang pamanang pangkultura sa Filipinas ng matagal na panahon ng hangaring panreporma. May nasulat ding panitikan sa wikang ito, at pananakop ng Espanya. (JGP) (ed VSA) pinakatanyag ang mga nobela ni Rizal, gayundin ang mga akda nina Jesus



espasól Ang espasól ay kakaning malagkit na gawa sa galapong at gatas ng buko at iginugulong sa pinulbos na binusang bigas. Karaniwan itong manipis, pahabâ, at hugis túbo; maaari rin itong hatiin sa maliliit na parisukat o bilóg. Isinisilid ito sa plastik o ibinabalot sa papel o dahon ng saging . Ang mga lalawigan ng Laguna at Bulacan ang ilan sa mga lalawigang kilalá sa paggawa ng espasol. Sa mga tindahan, karaniwan nitóng kasabay ang bibingka, buko pie, cassava cake, at iba pang kakanin. Inilalako din ito sa mga pampasaherong bus. Paborito itong panghimagas o pangmeryenda ng mga Filipino. Malimit din itong gawing pasalubong, o kayâ’y pagkain sa biyahe. May mga nabibiling espasol na may iba’t ibang lasa (flavor), tulad ng makapuno at langka. Puwedeng lagyan ang espasol ng dagdagsahog, tulad ng pinipig. Malambot ito at madalîng nguyain, bagaman may bahagyang lagkit. (PKJ)



estopádo Ang estopádo (mula sa Espanyol na estofado) ay putaheng karne ng baboy na pinakuluan kasáma ng asukal, sukà, toyo, oregano, at bulaklak ng saging (kadalasan ay saging na sabá), at kung minsan ay nilalahukan ng karot, pinya, at iba pang gulay. Isa ito sa mga popular na pagkaing Filipino, at malimit ihain sa mga handaan. Isa itong uri ng pork stew at maaaring tawaging ganito sa labas ng bansa. Maituturing ang estopádo bilang kalapit ng adobo, ngunit naiiba sa paggamit ng saging bilang sahog. Nagtataglay ang putahe ng natatanging tamis dahil sa sabá. May mga Pinoy na mahilig gumamit ng karne ng báka sa halip na baboy para sa estopado. Mayroon ding lengua estofado, na estopadong dila, at estofado de pollo, na gumagamit naman ng karne ng manok. Tumutukoy din ang ”estopado” sa isang paraan ng pagpipinta at pagpapahiyas ng lilok. Kamakailan, ginagamit ang teknik na ito sa mga nililok na kahoy sa Pampanga, tulad sa mga retablo, estatwa, at iba pang makikita sa simbahan. (PKJ)



Joseph Ejercito Estrada (19 Abril 1937—) Isang napakapopular na artista sa pelikula ang katangian ni Joseph Ejercito Estrada (Jó·sef E·hér·si·tó Es·trá·da) nang pumasok sa politika at hanggang maging pangulo ng Republika ng Filipinas noong 1998. Gayunman, ipinagmamalaki niya ang matagumpay na paglilingkod bilang alkalde ng San Juan, Metro Maynila at pagiging senador gayundin ang mga gawaing gaya ng pagtatatag sa Mowelfund. Pinutol ang kaniyang pamumunò ng isang kasong impeachment na nauwi sa Pag-aalsang EDSA II at nagpatalsik sa kaniya noong 20 Enero 2001. Isinilang si Erap, binaligtad na “pare” at paboritong palayaw kay Estrada ng mga kaibigan at tagahanga, noong 19 Abril 1937 sa Tundo, Maynila at pangwalo sa sampung anak nina Emilio Ejercito at Mary Marcelo. Nagulat na lámang ang kaniyang pamilya nang mabalitaang lumabas siyá sa pelikulang Kandilang Bakal noong 1954. Sinundan pa ito ng ibang pelikula at naisip ng ama na ipasok sa trabaho ang anak. Naging drayber siyá ng ambulansiya sa National Mental Hospital. Dito niya nakilála ang pinakasalang si Dr. Luisa (Loi) Pimentel, na naging isang senadora din. Ngunit hindi napigil ang hilig mag-artista ni Erap at hindi rin mapigil ang kaniyang pagsíkat. Pumatok sa takilya ang Asiong Salonga (1961), tumanggap siyá ng gawad FAMAS na best actor para sa Markang Rehas (1962), muling nagka-FAMAS sa Gerong Busabos (1964), at sa tatlo pa. Tumanggap din siyá ng limang parangal bilang prodyuser ng mga pelikula. Pinasok ni Erap ang politika noong eleksiyong 1967 at naging alkalde ng San Juan. Samantala, itinatag niya ang Mowelfund (Movie Workers Welfare Fund) upang tulungan ang mga ordinaryong mangagawa sa pelikula. Nagwagi siyang senador noong 1986 at pangalawang-pangulo noong 1992. Dahil sa magandang rekord sa tungkulin at mataas na popularidad, ibinoto siyá sa pagkapangulo noong 1998. Ngunit noong Oktubre 2000, ibinunyag ni Luis (Chavit) Singson, gobernador ng Ilocos Sur at kaibigan ni Erap, na tumanggap ang pangulo ng milyon-milyong suhol sa huweteng at buwis sa tabako. Kumalat na rin noon ang anomalya hinggil sa kaniyang hilig sa babae, paglalasing, pagsusugal, at mamahaling ari-arian. Nakapasá ang kasong impeachment laban sa kaniya sa Mababàng Kapulungan at nilitis siyá sa Senado. Gumulo ang paglilitis at nauwi sa isang People Power. Ito ang tinatawag ngayong EDSA Dos at nagpatalsik kay Erap noong 20 Enero 2001. Naparusahan si Erap, napiit sa Kampo Capinpin, ngunit binigyan ng pardon. Nitóng eleksiyong 2010, kumandidato siyáng pangulo ngunit natálo. (VSA)



Crisanto Evangelista (1 Nobyembre 1888-25 Enero 1942) Si Crisanto Abano Evangelista (Kri·sán·to A·bá·no E·bang·he·lís·ta) , mas kilalang Ka Anto, ay tanyag na lider obrero at itinuturing na Haligi ng Unyonismong Filipino. Itinatatag niya ang Congreso Obrero de Filipinas (COF) noong 1924 at Partido Komunista ng Pilipinas (PKP) noong 1930. Isinilang siyá sa Meycauayan, Bulacan noong 1 Nobyembre 1888 kina Florencio Evangelista at Feliciana Abano. Nag-aral siyá ng elementarya sa kaniyang bayan at pagkaraan ay nagtungo sa Maynila para ipagpatuloy ang pag-aaral. Upang matustusan ang kaniyang pangangailangan, namasukan siyá bilang trabahador sa mga palimbagan. Sinasabing ito ang nagsangkot sa kaniya sa mga kilusang manggagawa. Ikinasal siya kay Lucia Guzman ng Paco, Maynila noong Enero 1912 at nagkaroon ng siyam na anak. Naging Sekretaryo Heneral siyá ng Union Impresores de Filipinas noong 1906 hanggang sa maging Pangulo ng organisasyon noong 1918. Sa kaniyang pamumunò, naipatupad ang Collective Bargaining Agreement bilang bahagi ng kahingian ng mga manggagawa para sa mas mataas na sahod at maunlad na pamantayan sa trabaho. Noong 1919, nakilahok siyá sa misyon sa Estados Unidos para sa kasarinlan ng Filipinas na pinamunuan ni Manuel Quezon. Doon ay natuto siyá ng mga kaisipang makakaliwa mula sa American Federation of Labor at iba pang unyon sa Amerika. Nang tumiwalag siyá sa Partido Nacionalista kasama ng ibang makakaliwang politko, itinatag nilá ang COF noong 1922. Nahalal siyáng pangulo ng naturang organisasyon noong 1924 at nilayong buklurin ang mga manggagawa laban sa kolonyalismong Amerikano at hindi makataong kondisyon sa trabaho. Muling inorganisa ang kanilang grupo bilang Partido Komunista ng Pilipinas (PKP) noong 7 Nobyembre 1930 sa ika-13 anibersaryo ng Rebolusyong Oktubre ng mga Ruso. Pinamunuan niya ang PKP hanggang sa ipinagbawal ito ng Korte Suprema noong 26 Oktubre 1932. Ipinakulong si Ka Antong noong papatapos ang naturang dekada at nagkaroon ng mga pakikipag-usap kay dating Pangulong Manuel Quezon para sa pakikipagkasundo. hihirap, binigkas niya ang kaniyang tulang Ang Sigaw ng Dukha noong 1913. Nang sakupin ng Hapon ang Filipinas noong 1942, inaresto at pinaBukod sa pagiging aktibong lider obrero, binigyang puwang din niya ang tay matapos ang pagtatangka ng mga sundalong Hapon na gamitin siyá sa panitikan sa kaniyang buhay. Sa isang pagdiriwang ng Damayang Ma- pakikipag-usap at pag-ipit sa Hukbalahap. (KLL) ed VSA



everlasting Ang bulaklak ng everlásting (Helichrysumitalicum, Helichrysumarenarium) ay hindi kumukupas ang kulay kahit matagal na itong napitas. Nagmula sa pangyayaring ito ang pangalan nitó na kung isasalin ay “walanghanggan.” Madalîng alagaan at padamihin ang everlasting dahil hindi ito nangangailangan ng tubig at hindi din ito nangangailangan ng masusing atensiyon. Ang mga binhi ng bulaklak nitó ay puwede pa ding mabuhay kahit itanim ito matapos ang sampung taon. Mahabà ang panahon ng pamumulaklak ng everlasting. karaniwang nagsisimula ito ng Hulyo hanggang Nobyembre. Kumpol-kumpol at marami kung mamulaklak ito. Tumataas ito ng hanggang 0.3 metro lamang. May sukat na 3 hanggang 4 na milimetro ang lapad ng bawat bulaklak at ang kulay nitó ay matingkad na dilaw. Ang mabuhok na dahon ng everlasting ay tumutubo sa magkabilang bahagi ng katawan nitó. Ang mga dahon sa ilalin, iyong malapit sa lupa ay kumukurba paikot, samantalang tuwid naman ang mga nása itaas na dahon. Nagagamit din sa medisina ang everlasting. Ayon sa mga pagsusuri, ang bulaklak ay mayroong anti-inflammatory, antibacterial, cholagogic, diuretic at spasmolytic properties. May natagpuan ding sangkap na pampabatà sa lana at floral water ng bulaklak. Hinihikayat ng essential oil ng everlasting ang pagpaparami ng collagen ng balát kayâ naman nakakapagpakinis ito ng balát. Ginagamit na ngayon ang lana ng everlasting sa mga produktong pampabatà. (ACAL) ed VSA



Export Processing Zone Ang isang Export Processing Zone (EPZ) ay tumutukoy sa isang yunit ng pamahalaan na nakatuon sa promosyon ng pag-angkat bilang bahagi ng pagpapalakas ng ekonomiya. Sa pandaigdigang antas, karaniwang bumubuo ng EPZ para sa pagpapalago ng mga pilìng industriya, panghihikayat ng mga dayuhang mamumuhunan, pagkontrol sa mga pinagkukunan ng mga dayuhang salapi, at paghahasa ng teknolohiya at kakayahan sa paggawa. Bilang pangganyak sa malaking mamumuhunan, nagbibigay ang pamahalaan ng maraming espesyal na benepisyo sa EPZ, tulad ng pribilehiyong hindi magbayad ng buwis. May sarili itong pamamahala at nagsasariling ahensiya ng adwana. Dahil sa naturang pribilehiyo, may mga itinakdang patakaran ang pamahalaan ayon sa Special Economic Zone Act ng 1995 (Republic Act 7916) upang maiwasan ang ilegal na mga gawain. Pinamamahalaan naman ang mga EPZ ng Philippine Economic Zone Authority (PEZA), isang ahensiya sa ilalim ng Kagawaran ng Kalakalan at Industriya. Ang Bataan Export Processing Zone (BEPZ) ang isa mga bantog na EPZ sa bansa. Matatagpuan ito sa Mariveles, Bataan at sumasakop sa 12% ng kabuuang laki ng lalawigan ng Bataan. Ito ang kauna-unahang free trade zone sa Filipinas at pinamamahalaan ng Bataan Export Processing Zone Authority. Ang mga industriyang itinatangi dito ay agrikultural (tulad ng bigas, mangga, kape, at mga gulay), akwatiko (tulad ng isdang lapulapu at mga tahong), pangkagubatan (tulad ng mga kawayan at mga baging), at mineral (tulad ng granite at basalt). (MJCT) ed VSA \

